
ABSTRAK

Tujuan kajian dilakukan adalah untuk mengetahui senario pengurusan sisa barangan
elektrik dan elektronik (e-sisa) di Bandaraya Kota Kinabalu. Pada masa ini, belum
terdapat mekanisma kawalan e-sisa yang dihasilkan terutamanya e-sisa daripada
kawasan perumahan yang mana jumlahnya semakin meningkat dari tahun ke tahun.
Hal ini disebabkan oleh perkembangan dalam industri pembuatan elektronik
menyebabkan barangan elektronik semakin murah dan mampu dimiliki oleh semua
golongan masyarakat. Selain itu, tempoh hayat barangan elektronik yang semakin
singkat turut menyebabkan berlakunya peningkatan jumlah e-sisa. Di Malaysia,
pengurusan e-sisa dinyatakan dalam Akta Kualiti Alam Sekeliling (Buangan Terjadual)
2005 yang tertumpu kepada pengurusan e-sisa daripada industri. Oleh itu, keperluan
kajian ini adalah untuk mengenal pasti senario pengurusan e-sisa di peringkat isi
rumah disamping menilai tahap pengetahuan dan kesedaran dalam kalangan isi
rumah. Bagi mencapai objektif tersebut, kaedah tinjauan, temu bual dan
pemerhatian digunakan. Instrumen utama adalah borang soal selidik yang diedarkan
kepada 400 sampel. Data kajian dianalisis dengan menggunakan statistik desktriptif
dan analisis statistik inferensi iaitu ujian khi kuasa dua (X?) dan regresi logistik.
Sementara itu, data temu bual dianalisis menggunakan analisis tematik. Hasil kajian
mendapati bahawa pengurusan e-sisa yang berlaku di Bandaraya Kota Kinabalu
diurus oleh dua pihak utama iaitu Jabatan Alam Sekitar (JAS) dan NCT Forwarding &
Shipping Sdn. Bhd (syarikat swasta) serta dibantu oleh pihak NGO. Manakala dapatan
mengenai pengurusan e-sisa oleh isi rumah menunjukkan bahawa pengetahuan dan
kesedaran adalah masih pada tahap yang rendah dan berlaku amalan pengurusan e-
sisa yang tidak mampan. Secara umumnya keadaan ini boleh menyebabkan
peningkatan e-sisa di Bandaraya Kota Kinabalu pada masa akan datang. Konklusinya,
demi merealisasikan pembangunan mampan dan pengurusan e-sisa dari isi rumah
yang mampan, diharapkan pihak dapat mengambil langkah sewajarnya untuk
merangka kerja yang lebih efektif dalam mengurus e-sisa terutamanya dari kawasan
perumahan.

Kata kunci: e-sisa isi rumah, pengurusan e-sisa isi rumah, pengurusan e-sisa
mampan, amalan pengurusan, pengetahuan dan kesedaran



ABSTRACT

ELECTRICAL AND ELECTRONIC WASTE MANAGEMENT (E-WASTE): CASE
STUDY AMONG HOUSEHOLD IN KOTA KINABALU CITY

The purpose of the study was to find out the scenario of electrical and electronic
waste management (e-waste) in Kota Kinabalu City. Currently, there is no e-waste
control mechanism to manage e-waste that is produced from housing area. However
the amount of e-waste is growing from year to year. This is due to the developments
in the electronics manufacturing industry which makes electronic goods cheaper and
more affordable by all classes of people. Besides, the shorter life of electronic goods
led to an increase in the amount of e-waste. In Malaysia, e-waste management is
set out in the Environmental Quality (Scheduled Waste) Act 2005 which focuses on
the management of e-waste from the industry. Therefore, the purpose of this study
is to identify the e-waste management scenario at household level as well as assess
the level of knowledge and awareness among households. To achieve these
objectives, survey, interview and observation methods are used. The main
instrument is a questionnaire distributed to 400 samples. The data were analyzed by
using descriptive statistics and inference statistical analysis, namely chi square test
(X2) and logistic regression. Meanwhile, interview data was analyzed using thematic
analysis. The findings show that the management of e-waste in Kota Kinabalu City is
managed by two main parties, the Department of Environment (DOE) and NCT
Forwarding & Shipping Sdn. Bhd (private company) and assisted by NGOs. Whereas
the findings on e-waste management by households show that knowledge and
awareness are still at a low level and unsustainable e-waste management practices.
Generally, this situation could lead to an increase in e-waste in Kota Kinabalu City in
the future. In conclusion, in order to realize sustainable development and sustainable
e-waste management from households it is hoped that the parties can take the
necessary steps to formulate more effective work in managing e-waste especially
from residential areas.

Keywords: household e-waste, household e-waste management,, sustainable e-
waste management, management practices, knowledge and awareness

BAB 1

PENDAHULUAN

1.1 Pengenalan

Pada masa ini, industri pembuatan elektronik adalah industri pembuatan terbesar di
dunia. Ini kerana, pada zaman sekarang teknologi menjadi satu keperluan kepada
masyarakat untuk menjadikan kehidupan lebih mudah dan cepat, misalnya telefon
bimbit dapat menyampaikan mesej dalam masa yang cepat tanpa perlu bersemuka
begitu juga dengan barangan elektronik yang lain (Hossain et a/, 2015). Diikuti
dengan kemajuan dalam penyelidikan dan pembangunan industri teknologi telah
menghasilkan lebih banyak barangan elektronik yang mempunyai pelbagai fungsi
dan murah. Pernyataan ‘“foday’s gadget are tomorrow waste” menggambarkan
barangan elektronik pada hari ini, akan menjadi sisa pada hari esok (Bali, 2017). Hal
ini disebabkan, kebanyakan tempoh hayat barangan elektronik adalah singkat

dengan hanya mampu bertahan antara satu hingga tiga tahun (Kwatra et a/., 2014).

Barangan elektronik yang tidak diperlukan oleh pengguna dikenali sebagai
sisa elektronik atau singkatannya e-sisa. Secara global, e-sisa adalah sisa yang
sangat cepat meningkat berbanding sisa lain yang meningkat pada kadar tiga hingga
lima peratus setahun (Rochman et a/., 2017). Berdasarkan Laporan Pemantauan E-
Sisa Global 2017, jumlah e-sisa global pada tahun 2016 meningkat kepada 44.7 juta
tan berbanding hanya 41.8 juta tan pada tahun 2014 (Balde et a/., 2017). Tambah
Balde et al. (2017) lagi, benua Asia adalah benua paling tinggi penjanaan e-sisa.
Misalnya dalam kajian Jianxin Yang et a/. (2008) menunjukkan negara China adalah

penyumbang utama e-sisa dunia apabila menghasilkan 7.2 metrik tan dalam setahun.



Di Malaysia pula, dalam kajian Jabatan Alam Sekitar menunjukkan berlaku
peningkatan penjanaan e-sisa daripada tahun 2006 (652 909 metrik tan) hingga
tahun 2008 (688 068 metrik tan) (JICA, 2014). Walaupun data ini bukan terkini tetapi
penghasilan masih berlaku seperti dalam kajian Nazatul Faizah et a/. (2018). Kajian
ini menunjukkan Malaysia menghasilkan 18 000 tan e-sisa dalam sehari dan
dianggarkan purata 0.85 kg per hari oleh keseluruhan populasi. Data e-sisa yang
dilaporkan adalah data e-sisa yang berjaya didokumenkan kerana e-sisa tersebut
melalui pengurusan yang betul. Ini belum termasuk e-sisa yang diurus dengan tidak

sistematik seperti buang ke tong sampah.

Di Malaysia, isu peningkatan e-sisa sering dikaitkan dengan isu alam sekitar
yang serius sejak awal tahun 1990 (Nurul Aini et a/., 2016). Secara umumnya, di
Malaysia, terdapat dua sumber utama e-sisa iaitu industri dan bukan industri.
Junaidah (2010) menyenaraikan beberapa sumber utama penjanaan e-sisa
antaranya ialah daripada rumah, institusi, kedai dan penyeludupan. Kajian Wenhua
Wang et al. (2017) menunjukkan penjanaan daripada rumah semakin meningkat.
Hal ini berpunca daripada isi rumah yang berhadapan dengan masalah pengurusan
seperti pengumpulan e-sisa berbanding e-sisa daripada industri (Wenhua Wang et
al., 2017). Malaysia mempunyai undang-undang untuk mengurus e-sisa iaitu Akta
Kualiti Alam Sekeliling (Buangan Terjadual) 2005 dibawah kod SW110 tetapi Malaysia
berhadapan situasi seperti ini kerana tumpuan hanya diberikan kepada e-sisa dari
industri. Pada masa ini, e-sisa daripada industri diletakkan dibawah bidang kuasa
Jabatan Alam Sekitar dan diurus oleh kontraktor berlesen untuk tujuan pelupusan ke

premis yang dibenarkan.

Tiadanya mekanisma kawalan untuk e-sisa dari rumah menyebabkan isi
rumah tidak mempunyai panduan untuk mengurus e-sisa mereka. Oleh kerana
tiadanya panduan untuk mengurus e-sisa dari rumah maka wujud amalan
pengurusan e-sisa yang tidak mampan. Hal ini demikian kerana, isi rumah
menganggap e-sisa sebagai sebahagian daripada sisa pepejal yang tidak berbahaya.
Selain daripada tidak ada mekanisma kawalan, kajian Junaidah (2010) mendapati
amalan pengurusan yang mampan juga dipengaruhi oleh tahap pengetahuan dan
kesedaran isi rumah mengenai e-sisa. Rulia et al. (2014) juga menyokong bahawa
pengetahuan dan kesedaran memberi impak kepada perubahan tingkah laku
masyarakat dalam pengurusan e-sisa. Misalnya, kajian Kwatra et al. (2014)



mendapati hanya individu yang tahu mengenai e-sisa dapat menjelaskan kesan e-

sisa kepada alam sekitar dan manusia.

Akibat daripada kelemahan pengurusan ini menyebabkan kesan negatif
kepada alam sekitar dan manusia. Hal ini demikian kerana, sebahagian besar e-sisa
mengandungi bahan berbahaya kepada alam sekitar dan manusia. Sebagai
contohnya, telefon bimbit yang dibuang di kawasan terbuka akan membebaskan
Polynuclear Aromatic Hydrocarbons (PAHSs) iaitu bahan kimia yang dibebaskan
apabila terdedah dengan suhu yang panas seterusnya menyebabkan pencemaran
udara (Hibbert & Ogunseitan, 2014). Oleh sebab itu, keperluan mendapatkan semula
komposisi e-sisa penting untuk mengurangi kesan negatif kepada manusia dan alam
sekitar. Kebanyakan komponen e-sisa boleh dikitar semula sebagai contoh papan
kekunci (keyboard) mengandungi 95 peratus polimer manakala papan litar bercetak
(printed circuit board) kaya dengan logam seperti tembaga (20 peratus) dan 250
mg/ton emas (Debnath et al., 2018). Oleh itu, salah satu kaedah untuk mendapatkan
semula e-sisa adalah melalui kaedah kitar semula. Kaedah ini sangat sangat penting
untuk mendapatkan semula e-sisa dan mengurangkan impak negatif kepada alam

sekitar dan manusia.

Jika ditelusuri, masalah yang wujud telah menyebabkan pengurusan e-sisa di
peringkat rumah tidak dilakukan secara efektif. Misalnya, kajian Junaidah (2010) dan
Rafia et al. (2013) terhadap pengurusan e-sisa oleh isi rumah menunjukkan, tiadanya
panduan untuk mengurus e-sisa menyebabkan kebanyakan isi rumah membuang,
menjual sebagai besi buruk dan menyimpan e-sisa mereka berbanding hantar untuk
dikitar semula. Dalam kajian Rafia et a/. (2013) menunjukkan 30 peratus isi rumah
membuang e-sisa mereka berbanding hanya 2 peratus yang menghantar untuk
dikitar semula. Oleh itu, kajian ini melihat keperluan mengkaji isu ini dan
memfokuskan kajian ini terhadap isi rumah di Bandaraya Kota Kinabalu iaitu pusat
bandar yang menjadi tumpuan masyarakat Sabah untuk tinggal kerana wujud
peluang di pusat bandar ini. Bila menjadi tumpuan masyarakat maka wujud isu
kebersihan. Oleh itu, matlamat kajian ini adalah untuk mengkaji senario pengurusan
e-sisa untuk menilai pengurusan e-sisa di peringkat isi rumah. Hasil kajian ini adalah
penting dalam merangka strategi atau panduan dalam memastikan pengurusan e-
sisa yang mampan di peringkat isi rumah sebagai intervensi kepada trend

peningkatan penghasilan e-sisa pada masa ini.



1.2 Pernyataan Masalah

Penjanaan e-sisa daripada isi rumah semakin meningkat kerana jumlah e-sisa yang
dijanakan oleh setiap individu juga meningkat. Secara global, anggaran jumlah e-
sisa adalah antara 20 hingga 50 juta tan setiap tahun dan negara Asia menyumbang
jumlah e-sisa sebanyak 12 juta setiap tahun (Dasgupta et a/., 2015). Masyarakat
Eropah pula menghasilkan e-sisa sebanyak 20kg per orang setahun dan masyarakat
Amerika pula menghasilkan 7kg per orang setahun (Ongondo ef al., 2011). Di
Malaysia, penduduknya membuang e-sisa kira-kira 0.85 kg per orang setahun
(Nazatul Faizah et a/., 2018). Statistik penghasilan e-sisa tersebut jelas menunjukkan

peningkatan e-sisa yang sangat membimbangkan.

Oleh itu, semua jenis e-sisa seharusnya diurus dengan sistematik oleh pihak
berkuasa tanpa mengira sisa daripada industri ataupun perumahan. Namun tidak
semua negara menyediakan rawatan yang sama untuk e-sisa daripada dua sumber
ini. Situasi yang serupa juga terjadi di Malaysia yang hanya menyediakan satu akta
iatu Akta Kualiti Alam Sekeliling (Buangan Terjadual) 2005 yang mana
pengurusannya lebih tertumpu untuk mengurus e-sisa daripada industri. Akta ini
adalah satu akta yang dirangka untuk menguruskan semua sisa terjadual di Malaysia

agar sisa ini tidak berakhir di tapak pelupusan sampah.

Pada masa ini berlaku kelemahan pengurusan e-sisa dari kawasan
perumahan di negara ini. Ini kerana belum wujud satu peraturan yang boleh
digunakan untuk mengurus e-sisa daripada rumah. Oleh sebab tidak wujud
pengurusan e-sisa untuk isi rumah, maka e-sisa dari perumahan dilonggokkan
bersama dengan sisa perbandaran. Hal ini mengakibatkan e-sisa turut dilupuskan
dengan kaedah yang sama seperti sisa perbandaran yang lain. Apa yang
memburukkan lagi keadaan adalah, isi rumah cenderung untuk membuang peralatan
elektrik dan elektronik ke tong sampah atau menjualnya kepada pembeli besi buruk

selepas tempoh tiga hingga lima tahun.

Realiti yang berlaku di negeri Sabah. Selain tiadanya akta untuk pengurusan
e-sisa daripada rumah, negeri Sabah juga adalah antara negeri di Malaysia yang tidak
mempunyai fasiliti pemulihan e-sisa yang disediakan. Malaysia mempunyai 138 fasiliti
pemulihan e-sisa tetapi masih terdapat lima negeri yang tidak disediakan fasiliti

pemulihan e-sisa seperti negeri Sabah, Perlis, Kelantan, Terengganu dan Pahang.



Kajian ini memfokuskan di Bandaraya Kota Kinabalu sebagai kajian kes kerana
Bandaraya Kota Kinabalu adalah bandar utama di negeri Sabah dan merupakan
kawasan yang menjadi tumpuan penduduk Sabah. Kesannya, jumlah penduduk di
Bandaraya Kota Kinabalu bertambah setiap tahun yang seterusnya secara langsung

menyebabkan pertambahan sisa yang dijana termasuklah e-sisa.

Bandaraya Kota Kinabalu mempunyai jumlah populasi seramai 553 900 orang
yang menetap dalam kawasan seluas keluasan 351 kilometer persegi. Ini
kemudiannya, membawa kepada cabaran dalam pengurusan e-sisa. Tambahan lagi,
di Bandaraya Kota Kinabalu selain masalah berkaitan dengan akta yang tertumpu
kepada pengurusan e-sisa yang dijana daripada industri sahaja, Bandaraya Kota
Kinabalu juga berhadapan dengan masalah ketiadaan fasiliti pengumpulan e-sisa.
Pada masa sekarang, e-sisa daripada isi rumah hanya dikumpul melalui program
pengumpulan yang dilakukan oleh Jabatan Alam Sekitar atau badan bukan kerajaan
seperti Sabah Computer Society. Misalnya, dua program pengumpulan di Bandaraya
Kota Kinabalu iaitu program pengumpulan e-sisa sempena Earth Hour pada 2018 dan

Hari Bumi 2019 dijalankan oleh pihak Jabatan Alam Sekitar.

Akibatnya, masalah daripada pengurusan ini menyebabkan pembuangan e-
sisa yang tidak teratur akan menyebabkan pencemaran kepada alam sekitar (Frazzoli
et al, 2010) dan menjejaskan kesihatan manusia (Grant et a/, 2013). Hal ini
demikian kerana, e-sisa mengandungi bahan yang berbahaya seperti kadmium,
plumbum, barium dan banyak lagi. Kehadiran e-sisa di tapak pelupusan sampah
boleh mencemarkan tanah, udara dan air. Seterusnya tanah, air dan udara yang

tercemar menyebabkan kesihatan masyarakat berhampiran turut terkesan.

Maka itu, pengurusan e-sisa perlu dijalankan secara mampan bagi
mengelakkan kesan negatif yang tidak diingin kepada persekitaran alam sekitar dan
manusia. Sebagai tindakan awal, suatu kajian tentang senario pengurusan e-sisa oleh
isi rumah serta pengurusan yang sedia ada oleh pihak autoriti adalah diperlukan.
Justifikasinya, kajian tentang senario pengurusan tersebut adalah perlu untuk menilai
pengurusan e-sisa di peringkat isi rumah sama ada bersifat mampan atau sebaliknya.
Seterusnya untuk menjadi panduan dalam perlaksanaan atau penambahbaikan polisi

yang sedia ada.



